HENRI TEXIER STRADA SEXTET

O sexteto liderado por Henri Texier practica un jazz enérxico e moderno no que collen tanto acentos europeos e de vangarda como residuos da música de cámara, a tradición jazzística e pinceladas folclóricas e populares. Ao revés que noutras propostas do jazz contemporáneo máis enraizadas no free jazz, os xogos melódicos claramente recoñecibles, os ritmos exóticos e a polifonía organizada desempeñan aquí un papel fundamental. Na súa atraente formación destacan, por contraste, a profusión e a ironía de Sébastien Texier, fillo do contrabaixista, e a guitarra cubista de Manu Codja. 

Tras descubrir o jazz aos doce años e cambiar o piano polo contrabaixo, Henri Texier aprendeu de primeira man a arte do bebop grazas á oportunidade que lle brindou o batería Daniel Humair para tocar nos clubs parisienses. Por alí pasaban, a comezos dos sesenta, músicos que asinaron importantes páxinas da historia do jazz coma Bud Powell, Dexter Gordon, Art Farmer, Randy Weston, Bill Coleman, Lee Konitz etc. En 1968 ten o honor de ser chamado por Phil Woods para incorporarse á súa European Rythm Machine. Porén, o contrabaixista francés déixase seducir de contado pola vangarda e polas experiencias como as de outro dos seus mentores, Don Cherry, comezando deste xeito a súa propia andadura por eses territorios co Free-Jazz Quintet. No ámbito europeo colaborou cos músicos máis salientables, dende Martial Solal ata Louis Sclavis, co que formou un trío de sona xunto ao batería Aldo Romano. 

Formación

· Henri Texier: contrabaixo 

· Sébastien Texier: clarinete, clarinete alto, saxo alto 

· François Corneloup: saxo soprano e barítono 

· Gueorgui Kornazov: trombón 

· Manu Codja: guitarra 

· Christophe Marguet: percusión

ONJ (ORCHESTRE NATIONAL DE JAZZ)

“Close to Heaven – Homenaxe a Led Zeppelin”

O último proxecto de la ONJ, actualmente baixo a dirección do percusionista Franck Tortiller, parte da fascinación que este sinte pola música creada por Jimmy Page, Robert Plant, John Paul Jones e Paul Bonham na década dos 70. Coa súa homenaxe, Tortiller non pretende facer unha lectura fiel da música de Led Zeppelin, senón rescatar o espírito de improvisación e creatividade dunha banda de rock cuxas melodías xa forman parte do noso imaxinario musical colectivo. Para lograr o seu obxectivo, la ONJ centra a súa orquestración no capítulo dos metais e a percusión e nútrese por igual de influencias jazzísticas e clásicas. Como referencia para o público, as melodías do grupo británico son usadas como leitmotiv ou ponte entre as intervencións dos solistas e a orquestra. Á recuperación nostálxica hai que sumar, en contrapartida, o colorido experimental perseguido pola orquestra e o concurso da electrónica: Xavier García adereza o traballo de Tortiller con continuos samplers da música de Led Zeppelin, suxerindo nun efecto moderno un interesante diálogo co seu legado. 

A ONJ nace en 1986 cun primeiro concerto ofrecido nos Campos Elíseos e dirixido por François Jeanneau, cuxo modus operandi e intencións prevaleceron para o resto de directores que se encargaron desde entón de dar vida a tan singular formación. A creación da ONJ e a súa o feito de que siga viva é posible grazas ao Ministerio das Artes Francés, ao Concello de París, á SACEM (Axencia de Copyright de Compositores) e á Asociación Francesa de Acción Artística. A súa verdadeira premisa é a de non caer na rutina. Para iso, os seus directores van rotando bianualmente ou trienalmente. O repertorio cínguese ás sensibilidades deses directores de renome pola súa singularidade dentro do panorama francés. A música da ONJ é unha experiencia de portas abertas, frescura e moitas sorpresas. Ata o momento (o ano pasado celebrouse o seu vixésimo aniversario) editaron 19 gravacións da man de François Jeanneau, Antoine Hervé, Claude Barthélemy, Denis Badault, Laurent Cugny, Didier Levallet, Paolo Damiani y Franck Tortiller. 

Formación

· Franck Tortiller: vibráfono, composición, dirección 

· Vincent Limouzin: vibráfono, marimba, electrónica 

· Patrice Héral: percusión, voz 

· David Pouradier Duteil: batería 

· Yves Torchinsky: baixo 

· Jean Gobinet: trompeta 

· Eric Séva: saxofónss 

· Michel Marre: tuba 

· Jean-Louis Pommier: trombón 

Solista convidado

· Xavier Garcia: teclados, samplers 

